
Inngangur 

Í kjölfar aukins niðurdráttar í vinnsluholunum ÓB‐3 og ÓB‐4 á jarðhitasvæðinu í Laugarengi 

við Ósbrekku í Ólafsfirði liggur nú fyrir að afla þarf viðbótarvatns fyrir þéttbýliskjarnann þar. 

Því hefur verið ákveðið að bora 1000–1300 m djúpa vinnsluholu árið 2025 á sama jarðhitasvæði 

og ÓB‐3 og ÓB‐4 vinna úr. Ráðist var í borun nokkurra hitastigulsholna (ÓB‐10 til ÓB‐17) til 

viðbótar við þær holur sem fyrir voru á svæðinu árið 2022 og var það gert til að tryggja sem 

best staðsetningu hinnar nýju vinnsluholu. Í sama tilgangi voru gerðar segulmælingar með 

dróna sumrin 2022 og 2023. Með þessum gögnum hefur fengist skýrari mynd af hitastiguls‐

frávikinu á svæðinu og auk þess hefur tekist að ramma betur  inn en áður þá ganga og/eða 

sprungukerfi sem liggja hulin undir nokkurra metra þykkum lausum yfirborðsjarðlögum og 

eru talin fæða jarðhitakerfið. Helstu niðurstöður þessara rannsókna eru eftirfarandi:  

 Segulmælingarnar sýna lækkun í segulstyrk og segulfráviki á breiðri tungu sem víkkar 

til norðurs, meðfram og upp með hlíðarfæti við vestanverðan fjörðinn (myndir 1 og 2). 

Vestan við þessa breiðu  tungu sjást þrjár skýrar  línulegar segulhækkanir en daufari 

hækkanir sjást austan við hana og skýrist hinn daufari segulstyrkur  líklega bæði af 

vatninu og af seti á botni þess og  í dalbotninum, og þar með aukinni  fjarlægð milli 

mælisins og þess sem frávikinu veldur (Katrín Ásta Karlsdóttir o.fl., 2023).  

 Gögnin sýna sporöskjulaga hitastigulsfrávik sem stefnir nokkurn veginn N‐S og hefur 

miðju nærri holu ÓB‐12 sem hefur hæsta hitastigulinn, 480°C/km. Brot er í frávikinu á 

formi slaufu í kringum vinnsluholurnar ÓB‐3 og ÓB‐4 en rannsóknarholan ÓB‐1 hefur 

háan hitastigul, 290°C/km (Þorsteinn Egilson o.fl., 2023). Þess ber þó að geta að ÓB‐12 

er eina holan á neðra svæðinu (þar sem ÓB‐5, ÓB‐6, ÓB‐7, ÓB‐8, ÓB‐10 og ÓB‐14 eru) 

sem hægt er að meta stigul úr. Hitastig á 50 m dýpi í holum ÓB‐6 til ÓB‐8 er mun hærra 

en  í ÓB‐12 en  í þeim er of mikið  rennsli  til að hægt sé að meta  í þeim stigul út  frá 

hitamælingum. 

 Jafnhitalínur  í 50 m undir sjávarmáli virðast fylgja þeim segulstyrkshækkunum sem 

liggja að breiðu segullægðartungunni sem nefnd er hér að framan, báðum megin við 

hana (mynd 2), og þykir það benda til þess að vatnsrennsli innan jarðhitakerfisins fylgi 

þeim  berggöngum  sem  þessar  segulhækkanir  eru  taldar  endurspegla  (Katrín Ásta 

Karlsdóttir o.fl., 2023). 

Forsendur 

Líklegt er talið að þau brot sem stjórna uppstreymi jarðhitans á Ósbrekkusvæðinu fylgi þeim 

berggöngum sem nefndir eru hér að framan og koma fram sem segulhækkanir sem liggja að 

segullægðartungunni,  beggja  vegna  við  hana. Mesta  lektin  er  þó  ekki  talin  vera  í  berg‐

göngunum sjálfum heldur í opnum sprungum sem fylgja þeim en eins og fram kemur í skýrslu 

Jens  Tómassonar  o.fl.  (1992)  um  jarðlög  og  borholumælingar  í ÓB‐1  til ÓB‐4  koma  bestu 

vatnsæðarnar á Ósbrekkusvæðinu ekki fram við bergganga sem holurnar skera heldur neðan 

við þá. Bestu æðarnar koma fram í 1110 m í ÓB‐3 og 1465 m í ÓB‐4 og voru þær taldar tengjast 

hvor sinni sprungunni. Greinilegt þótti að æðin í ÓB‐3 tengdist sprungu en þar sem sú sprunga 

kom ekki fram í ÓB‐4 var talið að hún hefði aðra stefnu en berggangarnir (Jens Tómasson o.fl., 

1992). Ekki var eins víst að æðin í ÓB‐4 tengdist sprungu en það var þó talið mjög sennilegt. 

Ummyndun í svarfi var ennfremur talin benda til þess að neðan 200–300 m væri uppstreymi 

jarðhitavatnsins eftir sprungu sem hefur aðra stefnu en berggangurinn sem holum ÓB‐3 og 

ÓB‐4 var ætlað að skera og fá vatn við. Líklegt þótti að sú sprunga stefndi frekar í NA‐SV en 

N‐S (Jens Tómasson o.fl., 1992).  

Almennur halli bergganga á Ólafsfjarðarsvæðinu, eins og hann mælist á yfirborði, er á bilinu 

1–10° frá lóðréttu til austurs (Kristján Sæmundsson, 1962, 1966, 2000). Tíðni bergganga lækkar 

jafnan með vaxandi hæð yfir sjávarmáli og sömuleiðis má gera ráð fyrir að hún hækki með 

auknu  dýpi. Ríkjandi  stefna misgengja  á  norðanverðum  Tröllaskaga  er  samsíða  almennri 

stefnu bergganga (N5°A til N15°A) og hallar flestum misgengisflötum minna en 10° frá lóð‐

réttu (t.d. Ágúst Guðmundsson o.fl., 2001). Slík misgengi eru alla  jafna talin gömul og hafa 

myndast  samhliða upphleðslu hraunlagastaflans  (Kristján Sæmundsson,  2000; Ágúst Guð‐

mundsson o.fl., 2001). Annað brotakerfi með NV‐SA og N‐S sprungum er yngra og  tengist 

Tjörnesbrotabeltinu sem hefur verið virkt í um 6–7 milljónir ára (Kristján Sæmundsson, 2000; 

Ágúst Guðmundsson o.fl., 2001). Þó að þessar upplýsingar séu afar gagnlegar er enn talsverð 

óvissa  um  bæði  stefnu  og  halla  þeirra  sprungna  sem  stjórna  uppstreymi  jarðhitans  við 

Ósbrekku og liggja huldar undir lausum yfirborðslögum.  

Staðsetning og hönnun vinnsluholu 

Með hliðsjón af ofangreindum atriðum er talið mikilvægt að treysta best þeim gögnum sem 

minnst óvissa er í en þar vega einna þyngst hitamælingar í borholum annars vegar (sem sýna 

m.a. að hitastigulshámarkið er nálægt ÓB‐12) og hins vegar segulmælingarnar (sem sýna legu 

þeirra bergganga á svæðinu sem vatnsrennsli innan jarðhitakerfisins virðist fylgja). Hitastigull 

í  borholu  er mælikvarði  á  varmastreymi  á  þeim  tiltekna  stað  þar  sem  borholan  er. Hita‐

mælingar í borholum gera hins vegar ekki greinarmun á því hvaðan varmastreymið kemur. 

Mikilvægast er að nýja vinnsluholan nái að  skera uppstreymissprunguna  sem grundvallar 

hitastigulsfrávikið sem hefur miðju nálægt holu ÓB‐12. Því teljum við skynsamlegt að hún sé 

staðsett  sem  næst  hitastigulshámarkinu,  þ.e.a.s.  á  neðra  svæðinu  (þar  sem  holur ÓB‐5  til  

ÓB‐8, ÓB‐10, ÓB‐12 og ÓB‐14 eru) en samt nokkuð norðan við ÓB‐12, og er lögð til staðsetning 

sem er nokkurn veginn á milli ÓB‐12 og ÓB‐8 (gul stjarna á myndum 1, 2 og 3, og tafla 1).  

Þau brot sem skapa uppstreymið á neðra svæðinu við Ósbrekku eru talin fylgja vesturjaðri 

austasta berggangsins sem kemur fram á segulmælingum og er holan staðsett með hliðsjón af 

því. Gert er ráð fyrir að þessi gangur halli til austurs rétt eins og almennt gildir um bergganga 

á Ólafsfjarðarsvæðinu (og eins og Helgi Torfason (1993) gerði ráð fyrir á Ósbrekkusvæðinu) 

en hversu mikið hann hallar er ekki vitað. Gangur sem merktur er inn á jarðfræðikort Kristjáns 

Sæmundssonar (2000) norðan við þennan gang, og gæti verið sami gangurinn, mældist 10 m 

þykkur en ekki er getið um hallann. Á korti Rögnu Karlsdóttur og Jóhanns Helgasonar (1978) 

hefur gangur á mjög svipuðum slóðum mælst 6 m þykkur.  

Áætlað er að nýja vinnsluholan verði fóðruð í 300–500 m og því ættu vatnsæðar sem koma inn 

í hana þar fyrir neðan að vera í nýtilegum hita (tafla 1). Þess þarf að gæta sérstaklega vel við 

borun að krónan leiti ekki til austurs og fari að elta austurhallandi bergganga, eins og ÓB‐3 og 

ÓB‐4 virðast hafa gert (sjá holuferla á myndum 1, 2 og 3; ljósbláar línur), annars vegar því að 

þá fer holan að fjarlægjast hitastigulshámarkið og hins vegar svo að hún missi ekki af þeim 

austurhallandi  sprungum og göngum  sem henni  er ætlað að  skera. Áður  en holan verður 

boruð er lagt til að þrýstingur verði mældur í öllum holum við Ósbrekku sem rennur upp úr 

og að vatnsborð verði mælt nákvæmlega í þeim holum sem rennur ekki upp úr. Ennfremur er 

lagt til að hola ÓB‐12 verði dýpkuð niður í a.m.k. 150 m áður en vinnsluholan er boruð í því 

skyni að afla upplýsinga um hvernig hitaferillinn nærri hitastigulshámarkinu hagar sér með 

auknu dýpi. Markmiðið með vatnsborðsmælingunum og dýpkun ÓB‐12 er að staðfesta að 

fyrirliggjandi gögn hafi verið rétt túlkuð og auka þannig vissuna í staðsetningu nýju vinnslu‐

holunnar en sá fyrirvari er settur að ef niðurstöðurnar verða í hróplegu ósamræmi við það sem 

búist er við gæti þurft að endurskoða staðsetninguna.  

Í ljósi áðurnefndrar óvissu um halla og stefnu vatnsgefandi sprungna á svæðinu er mælt með 

að sýnd sé sú fyrirhyggja að nýja holan verði mynduð með holusjá (þ.e. annaðhvort með hljóð‐

sjá eða „optískri“ holusjá). Með því verður bæði hægt að mæla stefnu og halla holunnar sjálfrar 

og stefnu og halla sprungna í holunni en slíkar upplýsingar eru afar gagnlegar, einkum þegar 

kemur að því að staðsetja næstu vinnsluholu á Ólafsfirði í framtíðinni.  

Tillaga  að  hönnun  nýrrar  vinnsluholu  í  Laugarengi  við Ósbrekku  er  gefin  í  töflu  1. Hnit 

holunnar eru eftirfarandi:  

X: 514765,623 m  Y: 619455,853 m  (18°40ʹ26.259ʺW  66°4ʹ15.712ʺN) 

 

Tafla 1.  Tillaga að hönnun nýrrar vinnsluholu í Laugarengi við Ósbrekku: 

 Þvermál
krónu 

Dýpi 

Yfirborðsfóðring  14"  30 m 

Vinnslufóðring  10¾"  300‐500 m 

Vinnsluhluti  8½"  1000‐1300 m 

Mynd 1.  Niðurstöður segulmælinga 2022 og 2023 (segulfrávik) og hitastigulskort. Staðsetning nýrrar 

vinnsluholu við Ósbrekku er sýnd með gulri stjörnu. Holuferlar ÓB‐3 og ÓB‐4 eru sýndir með 

ljósbláum línum. Holur ÓB‐2, ÓB‐4, ÓB‐5, ÓB‐6, ÓB‐7, ÓB‐8, ÓB‐9, ÓB‐10 og ÓB‐14 eru 

ekki  notaðar  í  hitastigulskortið  (Þorsteinn  Egilson  o.fl.,  2023).  Brotnar  línur  eru  jafnhita‐

stigulslínur (25°C eru á milli lína).  Innsta línan (rauð) sýnir 500°C/km og ysta línan (græn) 

synir 100°C/km. 

Mynd 2.  Niðurstöður segulmælinga 2022 og 2023 (segulstyrkur) og jafnhitalínur á 50 m dýpi undir 

sjávarmáli  (mældur hiti). Staðsetning nýrrar vinnsluholu er sýnd með gulri stjörnu. Holur 

ÓB‐13, ÓG‐1 og ÓG‐3 eru ekki notaðar í jafnhitakortið (Þorsteinn Egilson o.fl., 2023). Brotnar 

línur  sýna  jafnhitalínur  (5°C  eru  á milli  lína). Nyrsta  línan  (appelsínugul)  sýnir 50°C  og 

austasta línan (blá) sýnir 10°C).  

Mynd 3.  Staðsetning nýrrar vinnsluholu (gul stjarna) sýnd á loftmynd.  

 

Epilog 

Í kjölfar vinnu við staðsetningu umræddrar vinnsluholu og hugsanlegrar óvissu við mat á 

hitastigli í holu ÓB‐12 var ákveðið að dýpka þá holu. Það tókst hins vegar ekki þannig að ný 

hola, ÓB‐18, var boruð í janúar 2024 þétt við hliðina á holu ÓB‐12. Hitamælingar úr henni, og 

sem eru sýndar á mynd 4, sýna fram á hræringu í jarðhitakerfinu sem veldur háum hitastigli 

við holurnar og rammar inn hitastigulsdreifinguna sem sýnd er á mynd 1.  

Mynd 4.  Hitamælingar í holum ÓB‐12 og ÓB‐18. Hola ÓB‐18 tók af vafa um hinn háa hitastigul við 

holu ÓB‐12 vegna nálægrar hræringar í jarðhitakerfinu.  

